
1. Għandek 5 minuti ċans sabiex tipprepara għal dan l-oral. 

 
2. Inti se tiġi eżaminat għall-ħiliet tiegħek fil-qari, għall-mod kif tesprimi 

ruħek, għall-ideat, u l-ħila li tibni argument. 
 

3. Waqt l-eżami l-eżaminatur se jitolbok taqra paragrafu minn silta 
letterarja u wara trid twieġeb il-mistoqsijiet fuqha.    

L-Imħabba bejn l-Għasfur u x-Xwejjaħ   
 
Wieħed xwejjaħ kien iħobb jimxi fir-raba’ kull filgħodu. L-għaxqa tiegħu kienet li joqgħod 
iħares lejn l-għasafar u jisma’ għanjiethom. 
 
Darba waħda, lemaħ għasfur imxarrab għasra f’rokna taħt ħajt. L-għasfur kien kważi mejjet, 
imma dan ix-xwejjaħ twajjeb ġabru u ħadu miegħu d-dar. Malli wasal ħa ħsieb isaħħnu sewwa 
u tah xi ikel. Mill-ewwel reġa’ beda jieħu l-ħajja. Dam ix-xitwa kollha għand ix-xwejjaħ. Meta 
waslet ir-rebbiegħa, ix-xwejjaħ ma ridux jibqa’ msakkar fil-gaġġa. Iddeċieda li jiftaħlu l-bieba 
u telqu ħalli jtir fil-beraħ kemm irid u kemm jogħġbu. 
 
Wara xi sena, ix-xwejjaħ kien jinsab marid sew. Ma baqax jiflaħ imur jagħmel dik id-dawra 
fir-raba’. Ġurnata minnhom sema’ tektika mal-ħġieġa tat-tieqa ta’ kamartu. Sema’ wkoll 
għana ħlejju. Ħares u lemaħ l-istess għasfur li salvah mill-mewt u li kien rabba għal ftit ta’ 
żmien.  
 
L-għasfur baqa’ jiftakar il-qalb tajba tiegħu. Reġa’ ġie ħdejh biex jirringrazzjah ta’ kulma 
għamel miegħu. Ried ukoll iferrħu bl-għana għax induna li x-xwejjaħ kien waħdu. Ix-xwejjaħ 
feraħ ħafna. L-għasfur baqa’ jmur ħdejh sa ma reġa’ fieq u ġie fuq saqajh mill-ġdid.        
   

* * * 
L-ewwel mistoqsija:   
X’kien iħobb jagħmel ix-xwejjaħ? 
 
It-tieni mistoqsija:   
Waqt li kien miexi, x’lemaħ u x’għamel? 
 
It-tielet mistoqsija:   
Għala l-għasfur reġa’ żaru mill-ġdid? 
 
Ir-raba’ mistoqsija: 
Kieku kellek tbiddel xi ħaġa mill-istorja, x’kont iżżid jew tnaqqas? 
 
Il-ħames mistoqsija: 
Immaġina li kont l-għasfur. Kont tagħmel bħalu lejn l-aħħar tal-istorja? 

Tmiem 


